
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

Zarafshon vohasining yuqori qismi Rossiya imperiyasi tarkibiga qoʻshib olinganidan 

soʻng, Choʻponota va Narpay toʻgʻonlarini tiklash ishi eski tartibda qoldiriladi. Shu vaqtdan 

boshlab bu inshootlarga sarf boʻladigan mablagʻ va ishchi kuchi Buxoro amirligi va Zarafshon 

okrugi oʻrtasida mazkur hududlarda Qoradaryodan sugʻoriladigan yer maydonining umumiy 

hajmiga qarab sarflanadigan mehnat va mablagʻni barobar taqsim qilish joriy etiladi [1]. Bu 

davrda Qoradaryodan sugʻoriladigan yer maydonining umumiy hajmi oʻrtacha hisobda 

Ziyovuddin bekligida 2000 qoʻshga, Kattaqoʻrgʻon boʻlimida 1200 qoʻshga va Samarqand 

boʻlimida 800 qoʻshga teng boʻlgan. Sugʻoriladigan yer maydonining hajmiga qarab mazkur 

inshootlarga har yili sarf boʻladigan xarajatlarning 0,5 qismini Ziyoviddin bekligi, 0,3 qismini 

Kattaqoʻrgʻon va 0,2 qismini Samarqand boʻlimi koʻtargan [2]. Shuni alohida taʼkidlash kerakki, 

bu vaqtda toʻgʻonlar uchun ishlatiladigan qurilish materiallarini sotib olish va ularni tashib 

keltirish uchun sarf boʻladigan mablagʻni Ziyoviddin bekligi va inshootlarni tiklash uchun 

kerakli miqdordagi ishchi kuchini Kattaqoʻrgʻon va Samarqand boʻlimlari bergan. 

Biroq, bu inshootlarni tiklash mavsumiy xarakterga ega boʻlishi, bir tarafdan, yil sayin 

yuqorida aytib oʻtilganidek katta mablagʻ va koʻp mehnat talab etsa, ikkinchidan Ziyovuddin 

bekligini ham va Kattaqoʻrgʻon boʻlimini ham muntazam ravishda suv bilan taʼminlay olmagan. 

Zarafshon daryosida qurilgan toʻgʻonlar toshqinlar davrida suvning kuchiga bardosh bera 

olmay mavsumda bir necha bor buzilib ketgan. Natijada dehqonchilik uchun suv zarur boʻlgan 

paytda irrigatsiya tizimlari suvsiz qolib, dala ishlari qizgʻin ketayotgan bir vaqtda dehqonlar 

toʻgʻonda tiklash uchun qayta-qayta hashar qilishga majbur boʻlgan. Shubhasiz bunday ahvol 

Qoradaryodan sugʻoriladigan tumanlar dehqonchiligiga katta zarar keltirgan. Shuning uchun 

ham bu inshootlar ayniqsa, Choʻponota toʻgʻonini tiklash masalasi koʻp oʻtmay mahalliy 

irrigatsiya tizimi bilan endigina tanishib kelayotgan rus irrigatorlarining diqqatini oʻziga jalb 

etgan. Ular bu inshootlar oʻrniga mustahkam toʻgʻon qurish va sarf boʻladigan har yilgi katta 

xarajatlarni birmuncha qisqartirish yoʻlini qidira boshlaganlar. Shu maqsadda 1871 yilda 

Samarqand harbiy okrugi tomonidan maxsus komissiya tashkil etilib, unga Zarafshonning 

Oqdaryo va Qoradaryolarga ajralgan qismida daryo oqimini oʻrganib, Choʻponotadagi 

mavsumiy toʻgʻon oʻrniga mustahkam suv ayirgʻich inshooti qurish masalasini aniqlash 

topshiriladi [3]. 

Biroq, komissiya quyidagi sabablarga koʻra, bu masalani amalga oshirish mumkin 

emasligini aniqlaydi: Birinchidan, agarda doimiy toʻgʻon qurilsa, daryoning oqizindi jinslari 

uning oldiga toʻplanib, daryo oʻzanining oʻng tomonga siljishiga olib keladi. Natijada koʻp oʻtmay 

Zarafshon oʻziga yangi oʻzan ochib toʻgʻon chetda qolishi mumkin edi. Bunga qarshi toʻgʻondan 

tashqari uning maʼlum joyiga suv tashlagʻich inshootlari qurish bilan birga, Zarafshonning oʻz 

yoʻnalishida harakat qilishga majbur etish uchun uning qirgʻoqlarini bir necha kilometr 

masofada mustahkamlashga va birmuncha koʻtarishga toʻgʻri keladi. Ikkinchidan, agarda 

bunday tadbir amalga oshiriladigan boʻlsa, daryo oʻzani chuqurlashib uning kechuvlaridan 

mutlaqo oʻtib boʻlmaydigan boʻlib qolar edi. Bu esa mamlakatning aloqa ishlarini toʻxtab 

qolishiga olib kelardi. Sababi Choʻponota yaqinida daryo ikkiga ajraladigan joydan 

mamlakatning asosiy savdo va pochta yoʻllari kesib oʻtgan edi. Buning uchun Zarafshon daryosi 

ustiga mustahkam koʻprik qurish kerak edi. Bunday kapital qurilish, birinchidan, koʻp miqdorda 

qurilish materiallarini, ikkinchidan, katta mablagʻni talab etar edi. Vohada endigina tashkil 

topgan Samarqanddagi rus maʼmuriyati bunday ishni amalga oshirish uchun hali ojiz edi. 

Uchinchidan, vohada yetarli darajada yogʻoch va boshqa qurilish materiallari boʻlmaganligi 

tufayli darvozalik toʻgʻonni qurish ham mumkin emas edi [4]. 

Bundan tashqari, Choʻponota toʻgʻonini qayta qurish masalasi yana boshqa sabab bilan 

ham bogʻliq edi. Maʼlumki har yili bu inshootni tuzatish yoki qayta tiklash ishlari Ziyoviddin 

begi ixtiyorida boʻlib, bu ish uning uchun yaxshigina daromad manbai hisoblangan. Toʻgʻonni 

tiklash uchun Ziyovuddin bekligidan toʻplangan mablag ʼni sarflashda bek shaxsiy foydasini 

koʻzlab, pulni bir qismini oʻz ixtiyorida olib qolgan. Buning ustiga, inshootning koʻpincha oʻz 

vaqtida tuzatilmasligi yoki taʼmirlash ishlari shoshilinch olib borilishi natijasida toʻgʻonning 

beband boʻlib qolishi daryo toshqinlari davrida uni bir necha bor oqim olib ketishiga sabab 

boʻlardi. Oqibatda Qoradaryo vohasi butunlay suvsiz qolib, Choʻponota toʻgʻonini tiklashdagi 

asosiy ogʻirlik shubhasiz hasharchilar yetkazib beruvchi Zarafshon okrugi aholisining 

zimmasiga tushgan [5].Misol uchun, inshoot oʻz vaqtida ta’mirlanmaganligi sababli 1873 va 

1875-yillarda daryo toshqini uni asosiga qadar oqizib ketgan. Toʻgʻon tiklangunicha Qoradaryo 

vohasi shu jumladan, Kattaqoʻrgʻon shahri butunlay suvsiz qolgan. Uni tiklash uchun 1873-yilda 

23 kun, 1875-yilda esa 34 kun davomida minglab ishchilar mehnat qilgan [6]. 

Qoradaryo vohasida dehqonchilik uchun hayotiy ahamiyatga ega boʻlgan bu sugʻorish 

inshootini tiklash maqsadida Samarqand okrugi maʼmuriyati Ziyovuddin begini bu ishdan 

chetlatish chorasini izlagan. Shu sababli 187-yilda Choʻponota toʻgʻonini tuzatish uchun 

Ziyovuddin bekligidan bu ishga mas’ul boʻlgan Xonqulibek va Bobobek qorovulbegilarning 

kelishiga qaramasdan, bu ishni Zarafshon okrugining irrigatsiya mudiri Z.Jijemiskiy 

boshqaradi. Toʻgʻon besh kun ichida tuzatiladi. Uni tuzatishda 108 nafar hasharchi va 60 ta 

aravadan foydalanilgan. Ammo, koʻp oʻtmay daryo toshqini toʻgʻonning 134 metr uzunlikdagi 

qismini oʻpirib ketadi. Toʻgʻonning oʻpirilgan qismi 280 nafar hasharchi va 13 ta arava 

yordamida 12 kunda qaytadan bogʻlanadi [7]. 

Agarda 1876-yilda Choʻponota toʻgʻoni uchun 16534 rubl 40 tiyin xarajat qilingan boʻlsa 

[8], 1877-yilda uni tuzatish uchun hammasi boʻlib 3900 ishchi kuni hamda shox, yogʻoch sotib 

olish uchun va aravalarni kira qilish uchun faqat 374 rubl 60 tiyin sarf qilingan [9]. Shunday 

qilib, Choʻponota toʻgʻonining bevosita rus irrigatorlari nazorati ostida tuzatilishi bilan 1877-

yilgi xarajat avvalgi yillarga nisbatan birmuncha qisqargan edi. Bu ish Choʻponota toʻgʻonini 

ta’mirlash ishlaridan Ziyovuddin begini butunlay chetlatish va uni Samarqand okrugi 

ma’muriyati nazoratiga olish uchun asos boʻlgan. 

Turkiston general-gubernatori K.P. fon Kaufmanning buyrugʻiga binoan rus irrigator-

muhandisi Z.Jijemskiy 1877-yilda Choʻponota suv ayirgʻichini qayta qurishni loyihalashtiradi. 

Z.Jijemskiy 1878-yil 30 noyabrda va 1879-yil 22 fevralda K.P. fon Kaufmanga yozgan maxsus 

ma’ruzalarida Choʻponota inshootini qayta qurush orqali quyidagi tadbirlarni amalga oshirish 

koʻzda tutilganligini bayon qilgan: 1) Choʻponota toʻgʻonini imkon qadar daryo toshqinlari 

boshlanmasdan tuzatish; 2) Choʻponotaning shox-shabbalardan qurilgan mavsumiy toʻgʻoni 

oʻrniga mustahkam koʻrband oʻrnatish; 3) inshootni tuzatish vazifasidan Ziyovuddin begini 

chetlatish. “Toʻgʻonni tiklash uchun, - deb yozadi Z.Jijemskiy, - odatda Zarafshonga suv kela 

boshlagan paytda kirishiladi, uni amalga oshirish esa daryoda suv eng koʻpaygan vaqtga toʻgʻri 

keladi. Toʻgʻonning holatiga qarab yiliga u ikki marta: birinchi marta iyun, ikkinchi marta avgust 

oylarida tiklanadi. Otliq va aravalar bilan Oqdaryoga oʻtadigan suv yoʻlini toʻsib, u yerga shox-

shabba va xashak bosilar, ularning ustiga esa tosh, chim hamda qum tashlanardi. Bundan 

tashqari, bir chaqirim, toshqin kuchaygan vaqtlarda esa, bir yarim chaqirim keladigan 

masofadan chim chopib keltirilgan” [10]. 

Z.Jijemskiy ishlab chiqqan loyiha boʻyicha, 3 chaqirim 120 sarjin (3,5 km ga yaqin) 

uzunlikdagi Choʻponota toʻgʻoni 2,5 chaqirim (2,6 km)ga keltirilgan. Toʻgʻonning qalinligi ostida 

1-2 sarjin (2,13- 4,26 m)dan 4,5 sarjinga (9,6 m)ga, yuqorisida esa 1 arshin (0,71 m)dan 3 

sarjinga (6,4 m)ga yetkazilgan. Balandligi oʻrtacha hisob bilan 0,6 sarjin (1,28 m)ga teng boʻlgan 

[11]. Shunday qilib, loyihada inshoot uzunligini qisqartirish evaziga uni mustahkamroq qilib 

qayta qurish koʻzda tutgan edi. Bu ishni amalga oshirish uchun 9420 rubl 86 tiyin va 23548 

ishchi kuni yoki uni pulga chaqqanda 9419 rubl 20 tiyin, jami 18840 rubl 06 tiyin sarf boʻlgan. 

Ushbu xarajatlarning 9420 rubl 86 tiyinini Ziyovuddin bekligi toʻlab, hasharchilarni Zarafshon 

okrugi berishi kerak boʻlgan [12]. 

XX asrning boshlarida ham Rossiya imperiyasining Turkistondagi ma’murlari 

tomonidan Zarafshon vohasi suv taʼminotini yaxshilash maqsadida bir qator ishlar amalga 

oshirilgan. Jumladan, rus muhandis - irrigatorlari tomonidan dehqonchilik uchun eng muhim 

va vohaning sugʻorish tarmoqlari bosh olgan Oqdaryo-Qoradaryo suv ayirgʻich inshooti va 

Ravotxoʻja toʻgʻonini muhandislik asosida qayta qurishga alohida e’tibor qaratilgan. Bungacha 

Samarqandi yaqinidagi Choʻponotada Zarafshon daryosi ustiga qurilgan Oqdaryo-Qoradaryo 

suv ayirgʻich inshooti shox-shabba, tosh va chimlardan barpo qilingan mahalliy tipdagi suv 

inshooti boʻlib, u har yili bahor va yoz oylaridagi sugʻorish mavsumida qayta tiklangan yoki 

taʼmir qilingan. Shubhasiz Oqdaryo-Qoradaryo sugʻorish tizimlarini suv bilan taʼminlashda 

muhim rol oʻynagan bu inshootni tiklash uchun hasharchilardan tashqari qurilish materiallari 

sotib olish, chim topish va tosh toʻplash uchun katta mablagʻ sarflangan. Bu inshootga 

sarflanadigan xarajatlarni tejash va Samarqanddan quyida ayniqsa Miyonqol va Kattaqoʻrgʻon 

tumanlarini suv taʼminoti, shuningdek Buxoro bilan boʻlgan suv taqsimotini tartibga solish 

uchun mavsumiy xarakterga ega boʻlgan mahalliy dagi Oqdaryo-Qoradaryo toʻgʻoni oʻrniga 

muhandislik hisob-kitoblarga asoslangan mustahkam suv ayirgʻich barpo etish kerak edi. 

Zarafshon vohasining suv xoʻjaligida muhim ahamiyat kasb etgan bu masalani yechish 

uchun 1902-yilda Samarqand viloyat irrigatsiya boshqarmasi muhandisi I.Petrovskiy temir va 

beton qorishmasidan quriladigan muhandislik hisob-kitoblarga asoslangan Oqdaryo-

Qoradaryo suv ayirgʻich toʻgʻoni uchun oʻzini dastlabki loyihasi va unga ketadigan xarajatlar 

roʻyxatini tuzib chiqqan [13]. Uning loyihasi boʻyicha bu inshootni qurish uchun umumiy 

hisobda hammasi boʻlib 87 ming rubl mablagʻ kerak boʻlgan [14]. I.Petrovskiyning Oqdaryo-

Qoradaryo suv ayirgʻich boʻyicha muhandislik va xarajatlar loyihasi Turkiston ma’muriyatiga 

tavsiya qilingan. Ammo, bunday inshootni davlat mablagʻlari hisobidan qurish koʻzda 

tutilmaganligi sababli I.Petrovskiyning taklifi amalga oshmay qolib ketgan. 

Arxiv hujjatlaridagi ma’lumotlarga koʻra, Zarafshon daryosida sodir boʻlgan kuchli suv 

toshqini 1890 yilda qurilgan va qoʻl koʻtarmalar orqali boshqariladigan Oqdaryo-Qoradaryo 

suv ayirgʻich inshootini buzib yuborgan [15]. Natijada toʻgʻonni qayta tiklash yoki oʻrniga 

muhandislik hisob-kitoblarga asoslangan mustahkam toʻgʻon qurish loyihasiga ehtiyoj tugʻiladi. 

1909 yilda bu inshoot loyihasini ishlab chiqish muhandis K.S.Savitskiyga topshiriladi. U 

sekundiga 60 kub sarjin (600 metr kub) suv oʻtkazish qobiliyatiga ega boʻlgan suv ayirgʻich 

loyihasini ishlab chiqqan. K.S.Savitskiy tomonidan tuzilgan loyiha I.Petrovskiy loyihasidan 

ancha farq qilgan. Birinchi navbatda unga sarflanadigan mablagʻ miqdori kam boʻlib, 

ikkinchidan toʻgʻon qurishda temir-beton oʻrniga mahalliy qurilish materiallaridan foydalanish 

moʻljallangan edi [16]. 

Bunday inshootni qurish belgilangan Zarafshon daryosining chap qirgʻogʻi juda boʻsh 

boʻlganligi hamda suvning intensiv yuvilishini hisobga olib, qirgʻoqni mustahkamlashda 

ishlatiladigan toshlarni faqat Choʻponota tepaligidan olish va oqimni maxsus tayyorlangan 

sepoyalar yordamida berkitish koʻzda tutilgan. K.S.Savitskiy loyihasini oʻrganish va uni 

tasdiqlash maqsadida Turkiston oʻlka boshqarmasi tomonidan maxsus komissiya tuzilgan. 

Komissiya tarkibiga D.S.Pisarev boshliq, S.S.Sakovich, K.A.Semenov, G.S.Sergeyev, hamda loyiha 

muallifi K.S.Savitskiy kiritilgan [17]. Komissiya loyihani har tomonlama oʻrganib chiqib, 

K.S.Savitskiy ishlab chiqqan loyihaga ba’zi qoʻshimchalar kiritadi va qurilishga ketadigan 

xarajatlar summasini 22515 rubl 39 tiyin etib belgilaydi. 1912-yilda Samarqand viloyati harbiy 

gubernatori tomonidan loyiha tasdiqlanadi va oʻsha yilning oʻzida Oqdaryo-Qoradaryo suv 

ayirgʻich inshootini qurish boshlab yuboriladi [18]. Toʻgʻon qurilishi davomida 1915-yilda 

loyihaga qoʻshimcha ravishda xarajatlar uchun 36364 rubl [19], 1916 yilda esa 25313 rubl 50 

tiyin berilgan [20]. 

Yangi ishlab chiqilgan loyiha asosida barpo etilgan toʻgʻonda suv ayirgʻich darvoza 

yogʻochdan tayyorlangan boʻlib, boʻyi 6 arshin, 1,5 verst, qalinligi qolib boʻylab surilgan. 

Darvozani ostki qismi shagʻal toshdan tayyorlangan nishob boʻylb surilgan. Suv yoʻli toʻrt 

qatordan iborat zinapoya shaklida beton qorishmasidan ishlab chiqilgan katakchalar, ularni 

har birini balandligi 0,60 sarjindan iborat boʻlib, toʻsiq barpo etilgan [21]. 

Zarafshon vohasining eng muhim suv ayirgʻichlaridan biri boʻlgan muhandislik tipidagi 

bu inshootning qurilishi shubhasiz Oqdaryo-Qoradaryolar boʻylab Zarafshon suvini 

taqsimlashni tartibga solishni ancha muncha yengillashtirgan. Xulosa qilib aytganda, Rossiya 

imperiyasi ma’murlari tomonidan Zarafshon vohasida suv ayirgʻich toʻgʻonlarini qayta qurish 

va ta’mirlash borasida amalga oshirilgan ishlar qisqa muddatli mavsumiy xarakterga ega boʻlib, 

dehqonchilik xususan, muhim daromad manbai boʻlgan paxtachilikni rivojlantirish uchun 

dastlabki choralardan biri bo‘lgan xolos. 

